
Махамбет Қ. 

Достық пен бауырластықтың кепілі 
      С.Сейфуллин атындағы Қазақ агротехникалық университетінің «Фараб» ән-би театры Болгарияда өткен «Варна - 2011» ХХ халықаралық фольклорлық фестивалінде бақ сынап, қазақ елінің абыройын асқақтатып қайтты. 
     Байқауға қатысуға дүниежүзінің 25 елінен 34 өнер ұжымы ниет білдіріпті. Қазылар алқасының қатаң іріктеуінің нәтижесінде 8 елдің ансамбліне ғана фестивальде бақ сынау құқығы берілген. 

     Дүбірлі додада шеберліктерін паш еткен «Фараб» ән-би театры өнерсүйер қауымға қазақтың ұлттық билері мен әндерінен һәм күйлерінен шашу шашты. «Қайың», «Қылықты қыздар», «Белес», «Қара жорға» билері көрермендердің көңілінен шықса, «Сәулем-ай», «Ой, жайлау», «Ауылың сенің іргелі» сынды әндер тыңдармандардың жүрегіне жол тапты. 
     Ал қасиетті қара домбыраның шанағынан төгілген «Балбырауын», «Серпін», «Жайлауда» атты күйлерге шетелдіктер тік тұрып қошемет көрсетті. 
     Нәтижесінде, «Фараб» ән-би театры Варна қаласының муниципалитеті мен мәдениет департаменті жыл сайын ұйымдастыратын дәстүрлі байқаудың жүлделі 1-ші орнын жеңіп алды. 2-ші орын украиндықтарға бұйырса, Босния және Герцеговина елінің би ұжымы 3-ші орынды қанағат тұтты. 
     Байқау туралы Қазақ агротехникалық университетінің халықаралық байланыстар бөлімінің бастығы Сара Қытайбекова:   

     - «Фараб» ән-би театры халықаралық фестивальде Астана қаласының ғана емес, жалпы мемлекетіміздің намысын қорғады. Сондықтан олар жеңіс тұғырынан көрінуге барынша тырысып бақты. Қалай болғанда да үмітіміз ақталды, біз Қазақстанның көк байрағын желбіретіп қайттық. Фестивальден соң театр өнерпаздары жергілікті телеарнаға шақырылып, арнайы сұхбат берді. Сонымен қатар Варна қаласының көрнекті жерлерін аралап, болгарлықтардың мәдениетімен танысты. Осы фестиваль арқылы біз өнер көкжиегін ғана кеңейтіп қойған жоқпыз, оқу ордамыздың халықаралық ынтымақтастық бағытындағы жұмыстарын жандандыра түстік. Сондай-ақ біз тағы бір мәрте өнер мен мәдениет тіл мен ділді таңдамайтынына және әрдайым достық пен бауырластықтың кепілі бола беретініне көз жеткіздік, - деді. 

